
Enformaziuns y Comunicaziuns

La Crusc: En sabeda ai 25 de messé èl SS. Anna y Iachin. Ales 7:30 èl porchël la 
prozesciun da San Linert ćina sö La Crusc, lassö èl ales 9:30 mëssa en onù de Sant’Anna 
y dedô prozesciun eucaristica con dui vangeli. Al è inće la poscibilité da tó le lift d’La 
Crusc, co và dales 8:30 ales 17:30, zonza palsa da misdé.

Jênn: Sepl Thaler de Badia à motü adöm na DVD dla prozesciun de Jênn. Chi co ess 
enteres da l’avëi pò l’aposté te calogna. Le prisc è de 5,00€. Sce zacai oress dé val’ deplü, 
jaràl a fin de bën.

Conzert: En lönesc ai 13 de messé ales 21:00 èl te dlijia d’Al Plan en conzert con i dui 
sopranns Raffaella Benori y Alessandra Dolcetti, al orgo sona Sergio De Pieri.

Pelegrinaje: Dai 30 de setëmber ai 5 d’otober vëgnel organisé en pelegrinaje a Medjugorje. 
Le cost è de 310,00€ (110,00€ da paié ete pl’iscriziun). Al vën recordé che la cherta 
d’identité ne val nia, sce ara è mâ arlungiada con stempl de Comun. Por enformaziuns y 
prenotaziuns: Konrad y Cristina Sottara d’La Val, al 0471/843077 o 335/1732706.

Ćiasa de Palsa: Döta la popolaziun dla valada è enviada ala Festa dla Ćiasa de Palsa, en 
domëgna ai 26 de messé ta San Martin. Ales 10:00 èl mëssa te Ćiasa de Palsa y dedô èl 
l’Uniun dles Patrones da San Martin co dà fora en aperitif.

Biblioteca: En vëndres ai 17 de messé ales 3 dômisdé è mitans y mituns enviês te 
biblioteca d’Al Plan por en dômisdé con stories, pastelné y jüć.

Zënter Families Mareo: Le ZFM organisëia le curs ”Musiga por Mituns” con Ester 
Videsott. Al vën soné, ćianté, fat jüć ritmics, stories sonuries y balé. Le curs và endöt 
8 iadi, te salf dles manifestaziuns d’Al Plan (local Cor Ëres). Cöstes les dates: 21, 24, 28 
y 31 de messé, 4, 18 y 25 d’agost, 1. de setëmber. 1. grup por mituns da 2 a 3 agn, ales 
9:30 (max. 8 partezipanć - möt/a con genitur); 2. grup por pici da 3,5 a 5 agn, ales 10:30 
(max 10 partezipanć - möt/a nia acompagné). Le cost è de 50,00€ por mëmbri dal ZFM y 
70,00€ por i atri. Prenotaziuns pa Helga al 333/2181049 o helga.rubatscher@rolmail.net.

Dal Vagnele do San Merch 6, 7 - 13
Te chël tomp 7à Gejù cherdé i dodesc y i à mené 

fora dui a dui. Al ti à dé la potesté de paré fora i spirić 
impurs, 8y ti à racomané de ne se tó, ater co na maza. 
... 10Y al ti à dit: Restede te chë ćiasa, olach’i storjëis 
pro, ćina ch’i jëis demez da chël post. 11Sc’i ne gnëis 
endere nia tuć sö t’en post, y an n’ô nia ves ascuté, spo 
jide ennant y scassede jö le stöp da üsc pîsc, por testemonianza cuntra d’ëi. 12I dodesc 
s’à motü sön tru y cherdâ la jont ala converjiun. 13Ai parâ fora trec demonns y unjea en 
gröm de amarês con ere y i varia. Parora dal Signur. - Lalt a té, Gejù Crist!

I dodesc cherdâ la jont ala conversciun!

Tö, o Gejù, n’ôs nia te tignì 
mâ por te la compagnia y 
l’afet de tü amisc. Te ne i as 
nia chirì fora por te fà onoré 
o sorvì, y gnanca por ti dé 
a d’ëi onurs y richëzes. Te i 
as mené fora por le monn, 
desco püri danter i püri, por 
che ai ti lasciass alessëi a 
düć la gran fortüna da t’avëi 
conesciü, por ti anunzié a 
vigne porsona che ai encunta 
sön strada che tö es gnü por 
nes amé y por nes salvé. Cösc 
tru motü man dan da secui, 
và ennant inće aldédancö. 
Eco Signur, i sun atlò, a 
desposiziun por fà mio tòch 
de tru. Mënemo inće me 
desco discepul y testimone 
de to vagnele. (Parola Amica)

I prëii ensciö

La Ploania d’Al Plan ti aoda döt le bun, sanité y benedisciun 
ai geniturs Harald Frenner y Eliza Mateescu

por le Bato de picia EVELYN,
y ai geniturs Hanspeter Hochwieser y Evelyn Ploner

por le Bato de picia JENNIFER.




